
Аңлатма язуы

Электив курс, уку-укыту программасына нигезләнеп, татар шигърияте үсешенә зур өлеш керткән танылган шагыйрь Х.Туфан иҗатына багышлана. Шагыйрь иҗаты аша укучыларга шул чодагы әдәбият, тарих һәм халык язмышы белән танышу мөмкинлеге туа. Илдә барган сәяси вакыйгаларның гади кешеләр язмышында кара эз кадыруы әлеге курсны узган укучыларны битараф калдырмас дип ышанабыз. Шул рәвешле, әдәбият фәненең тормыш, тарих, сәясәт белән бәйләнешен тагын бер кат исбатларга мөмкин. Курста алган белем укучыларга алдагы тормышларында мәгълүмати ярдәм хезмәтен үти алачак.
Курсның максаты:

1. Татар шигърияте үсешендә Х.Туфанның урынын билгеләү. Тормышка, якты киләчәккә инанган шагыйрьнең өметләрен сүндерү аша кешелекнең яшәешен чикләүгә ирешкән чор картинасын  күзаллау. Яшәүгә соңгы өметен өзәргә мәҗбүр булган чакта илһам очкынының сүнүе, тормышка өмет чаткысы белән бергә аның кабат кабынуы аша, шагыйрь гомеренең иҗат белән бәйләнешен ачу.

2. Х.Туфан язмышы аша укучыларны шул чор тарихы, әдәбият дөньясындагы хәлләр, илдә барган сәяси вакыйгалар белән таныштыру.

3. Иң авыр минутларында да күңелендә илһам өчен урын калуын укучыларга шагыйрьнең батырлыгы дип аңлату. 

4. Шагыйрь язмышы аша укучыларда кешелеклелек, мәрхәмәтлелек, кеше гомеренең кадерен белергә өйрәнү сыйфатлары тәрбияләү.

Бурычлар:

· Х.Туфанның репрессия елларында язылган шигырьләре аша шул чор тарихын күзаллау;
· шул чор әдәбиятының торышын, дәрәҗәсен билгеләү;

· шагыйрьнең татар шигърияте үсешенә керткән өлешен ачыклау;

· шагыйрьнең күңел кичерешләрен, яшәү мәгънәсен аңлавын, кешеләргә, әдәбият әһелләренә мөнәсәбәтен ачыклау;

· иң авыр сынауларны узганнан соң да халыкка хезмәт итүне максат итеп куюын аның батырлыгы дип аңлау. 

Курсның программасы
	№
	Тема
	Сәгатьләр саны
	Уку төрләре

	1.
	Ил язмышында калган кайнар эзләр
	1
	Кереш-лекция

	2.
	Әдәбияттан ераклашкан юллар
	1
	Дәрес-лекция

	3.
	Х.Туфанның “зарарлы шигырьләре”ннән берсе – “Ант” поэмасы
	1
	Дәрес-әңгәмә

	4.
	1937 елда әдәбият кичергән кыен көннәр
	1
	Дәрес-күзәтү

	5.
	Шагыйрьнең “үзе өчен генә” язган шигырьләре
	1
	Дәрес-күзәтү

	6.
	Х.Туфан өстеннән болытлар чигенеп торган чор
	1
	Дәрес-әңгәмә

	7.
	Шагыйрь иҗатында “давыл” темасы. (Һ.Такташка багышланган цикл).
	1
	Гамәли дәрес

	8.
	Давыллар алдындагы катлаулы чор
	1
	Дәрес-күзәтү

	9.
	Х.Туфан тормышында иң авыр минутлар
	1
	Дәрес-әңгәмә

	10.
	Иҗат шәме сүнгән билгесезлек чоры
	1
	Дәрес-тасвирлама

	11.
	Яшисе килү теләгенең көче.
	1
	Дәрес-күзәтү

	12.
	Зөя колониясе
	1
	Дәрес-әңгәмә

	13.
	“Мөмкин икән – якла мине, язмыш!”
	1
	Гамәли дәрес

	14.
	Тоткынлыкта туган сугыш лирикасы
	1
	Дәрес-әңгәмә

	15.
	Туган якка кайту өмете
	1
	Дәрес-әңгәмә

	16.
	Сугыш темасына язылган шигырьләрдә сабый образы
	1
	Дәрес-күзәтү

	17.
	М.Җәлил һәм җәлилчеләр истәлегенә багышланган шигырьләр
	1
	Дәрес-күзәтү

	18.
	Гадәттән тыш шартлардагы иҗат
	1
	Гамәли дәрес

	19.
	Х.Туфан иҗатында тормыш-яшәеш темасы
	1
	Дәрес-күзәтү

	20.
	Ирек турындагы өметнең активлыгы
	1
	Дәрес-әңгәмә

	21.
	Туган як белән хушлашу
	1
	Дәрес-күзәтү

	22.
	Шагыйрьнең Себергә – гомерлек сөргенгә озатылуы 
	1
	Дәрес-күзәтү

	23.
	Иҗат чаткысы сүнгән чор
	1
	Дәрес-әңгәмә

	24.
	Иҗат чаткысының кабынып алуы
	1
	Дәрес-күзәтү

	25.
	Өметләрнең тормышка ашуы
	1
	Дәрес-әңгәмә

	26.
	Себер белән хушлашу
	1
	Дәрес-күзәтү

	27.
	Кайтыр юлга чыкканда...
	1
	Дәрес-әңгәмә

	28.
	Кайсыгызның кулы җылы?
	1
	Дәрес-күзәтү

	29.
	“Кайту” шигырьләр циклында уртак мотивлар
	1
	Дәрес-әңгәмә

	30.
	Х.Туфан иҗатында публицистик лирика
	1
	Дәрес-күзәтү

	31.
	Рус шагыйрьләренең яклавын тоеп...
	1
	Дәрес-әңгәмә

	32.
	Шагыйрь гомере халык юлында
	1
	Төркемләп эшләү

	33.
	“Хаклык бездә: хаклык югалмый!”
	1
	Түгәрәк өстәл

	34.
	“Дөнья мине үзгәртте...”
	1
	Гамәли дәрес


Курсның эчтәлеге.
Тема.1. Ил язмышында калган кайнар эзләр.
Х.Туфанның тормыш юлы белән танышу. Иҗат юлы. Әдәбиятта тоткан урыны.
Тема. 2. Әдәбияттан ераклашкан юллар.

Шагыйрьнең сәламәтлеге какшау. Ил буйлап сәяхәткә чыгу. Сәяхәт турында уйланулар – “Аккордлар” дигән фәнни-публицистик поэма.
Тема 3. Х.Туфанның “зарарлы” шигырьләреннән берсе – “Ант” поэмасы.

     “Ант” поэмасы – шагыйрьнең иҗатында һәм бигрәк тә язмышында мәгълүм урын тоткан әсәр. Авторга яла ягу максатыннан, әсәрдә булмаган “хаталар”ны күрсәтү – оппонентларның әхлакый йөзен билгели.
Тема 4. 1937 елда әдәбият кичергән кыен көннәр.

1937 елның июнь башында Г.Нигъмәти, Г.Толымбай, Ф.Кәрим, К.Нәҗми кебек “лидер”лар белән бергә Х.Туфанның да язучылар союзыннан чыгарылуы.

Тема 5. Шагыйрьнең “үзе өчен генә” язган шигырьләре.
   Союздан чыгарылганның икенче көнендә – 1937 елның 6 июнендә –  шагыйрьнең “икенче полюска караган” иҗаты башлана. Шәхси кичерешләрне, кешенең эчке рухи дөньясын төгәл итеп сурәтләгәндә үзенчәлекле нәтиҗәгә ирешүе. Аларда киләчәк иҗатының жанр, мотив орлыклары, интоация һәм структура яралгылары билгеләнүе.
Тема 6. Х.Туфан өстеннән болытлар чигенеп торган чор.

1938 елның урталарында шагыйрь иҗаты кабат көчле ташкын булып ургыла башлый. “Нинди матур безнең бу тормыш” шигырендә күңел кичерешләре.

Тема 7. Шагыйрь иҗатында “давыл” темасы. Һ.Такташка багышланган цикл.

Шагыйрь ирешкән иҗади казанышлар нәтиҗәсе буларак, Һ.Такташка багышланган цикл. Цикл 1937 елда “Давыл” шигыре белән башлана. Әсәрләрдә дуслык, иҗат, үлем һәм үлемсезлек, үткән һәм киләчәк, җәмгыять каршындагы бурыч һ.б. турында тирән уйлануларның чагылышы. Халыкчан  тел-сурәтләү чараларының муллыгы.

Тема 8. Давыллар алдындагы катлаулы чор.

Комсомолның 20 еллыгына багышлап, яшьләр тормышыннан поэма язылу. Унбер шагыйрь үзара бүлешеп, поэманың бүлекләрен мөстәкыйль язу. “Яшьлек юлы” поэмасына Х.Туфан “Яз килә, яз”, “Тәрәзәсе гөлле өйнеке”, “Таралыгыз инде, балалар” шигырьләрен яза.
Тема 9. Х.Туфан тормышында иң авыр минутлар.

1940 елда Х.Туфан аянычлы фаҗигагә юлыгуы. 18 ноябрьдә “халык дошманы” дип гаепләнеп кулга алынуы. Якыннарыннан, әдәбияттан, тормыштан күп елларга аерылуы.

Тема 10. Иҗат шәме сүнгән билгесезлек чоры.

Хәрби трибуналның Х.Туфанны атарга дип хөкем чыгаруы. Төрмәдә Ф.Кәрим белән очрашуы. Сорау алулар, билгесезлек чоры, үлем хәвефе.

Тема 11. Яшисе килү теләгенең көче.

Тормыш белән саубуллашу максатыннан “Хәят” шигыренең иҗат ителүе. Хатыныннан ярдәм көтү. Яшәүгә өметләнү. Терелүе, үлемне җиңүе. 

Тема 12. Зөя колониясе.
Шагыйрьнең колониядә якташы Касыйм Богданов белән очрашуы. С.Кудаш белән хат алышуы. Яшелчә бригадасы бригадиры итеп билгеләнүе. Үзен фронтка җибәрүләрен сорап гариза бирүе. Гаиләсе белән бәйләнешне өзәргә мәҗбүр булуы.

Тема 13. “Мөмкин икән – якла мине, язмыш”.

Хатынының үлү хәбәрен ишетү кайгысы. Гомерен халыкка хезмәткә – иҗатка багышлавы. Күңел борчылуларының шигырьләрдә чагылуы.

Тема 14. Тоткынлыкта туган сугыш лирикасы.

Шигырьләрдә дошманга каршы көрәшкә күтәрелергә чакыруны гомумиләштереп бирүе. “Бу соңгы таңы аның” (1943) шигырендә яшь егетнең садугачлы якты дөньядан китәсе килмичә үлем белән тартышуы. “Илдә ниләр бар икән?” (1944) шигырендә хатын-кызларның моң-сагышын, көтү-юксынуларын сурәтләве. “Иртәләр җитте исә” (1944) шигырендә ирләрен югалткан хатын-кыз фаҗигасе. “Гөлләр инде яфрак яралар” (1945) шигырендә ятим өйләрне, солдат балаларының моң-зарлы күз яшьләрен сурәтләве.  

Тема 15. Туган якка кайту өмете.

Шигырьләрдә солдатларның сугыштан соң туган җиргә исән-сау әйләнеп кайту өметен сурәтләү. “Син дә көттеңме?” (1946) шигырендә егетнең туган җиренә исән-сау кайтуы. “Әнисе таныр микән?” (1946) шигырендә сугышка киткән малайның олыгаеп, чыныгып кайтуы. “Нишләтик сине, йөрәк?” (1947) шигырендә ялгыз калган солдат әрнүләре. Шагыйрьнең бөек җиңү тоткыннарга да азатлык китерер дигән өмет белән яшәве.

Тема 16. Сугыш темасына язылган шигырьләрдә сабый образы.

“Сугыш...” (“Кем тиде?”) (1947), “Сугыш килеп китте бу җиргә...” шигырьләрендә сугыш уты ачучыларга шагыйрь нәфрәте. Сабыйлар исеменнән сугыш чукмарларын гаепләү, аларга каршы протест авазы күтәрү.

Тема 17. М.Җәлил һәм җәлилчеләр истәлегенә багышланган шигырьләр. 

Җәлил циклының сугыш темасы белән бәйләнеше. Х.Туфан иҗатында герой-шагыйрьнең поэтик образы. Герой-шагыйрь образына бәйләп фәлсәфи, сәяси мәсьәләләрнең күтәрелүе. “Чәчәк сибелә җилдә” (1947) шигырендә Мусаның геройларча һәлак булу күренеше тасвирлануы. “Очрашырбыз әле!” (1940), “Моабитны күрдем төшемдә” (1947), “Хушыгыз” (1947) шагыйрьнең батырлыгы эзсез югалмавын тасвирлау.

Тема 18. Гадәттән тыш шартлардагы иҗат.

1947 елда шәхес культы корбаннарының әйләнеп кайта башлавы. Әхмәт Юнысның шагыйрьне аклауларын сорап Мәскәүгә баруы. Иреккә чыгу өмете уңышсыз тәмамлану. Шагыйрьнең 1947 елда иҗат активлыгы. “Яшьләр” (1947) шигыре иҗат ителү.

Тема 19. Туфан иҗатында тормыш-яшәеш темасы.

“Кояшлы” (1947) поэмасында яшәү матурлыгы, яшәү яме фәлсәфәсе. Кеше гомеренең бәхетле мизгелләрен сурәтләү. Яшәү мәгънәсен ачу. Балачак ямен аңлау. Шигырьләрдә каршылыклы фикер агышы.

  Тема 20. Ирек турындагы өметнең акланмавы.
Туфанның 1947 елдагы ирек турындагы өметләре акланмый калу. “Үзеңә бүләк итәсе иде” (1947), “Гыйбрәт” (1947) шигырьләрендә уфтану, уртәләнү авазлары. Бүгенге язмышыннан канәгатьсезлек сиздерү. Баласының киләчәкне дәвам итәчәгенә өмете.

Тема 21. Туган як белән хушлашу.

Шагыйрьнең 1947 елның декабрендә Мордовиядәге Потьма лагерена күчерелүе. “Хушыгыз” (1947) шигыре язылу. Туган туфракка тирән мәхәббәт хисе. Потьма лагерьенда шагыйрьнең кырыс режимга куелуы. Абыйсы белән очрашу, хат аша арарлашу мөмкинлеге булмау. 1948-1950 елларда иҗат иткән шигырьләре Потьма лагеренда калып юкка чыгу. 

Тема 22. Шагыйрьнең Себергә – гомерлек сөргенгә озатылуы.
Шагыйрьнең 1950 елның 18 ноябреннән 1956 елның июль урталарына хәтле Новосибирск өлкәсенең Устарка районы авылларында яшәве. Шагыйрьнең колхозда эшләве һәм төрмәләрдәге кебек әрнеткеч шартларда яшәве. Соңгы чиккә җиткән матди авырлык кичерүе. Абыйсы белән хәбәрләшә башлавы, аннан акчалата һәм матди ярдәм килүе. Бу чорда аз язуы.
Тема 23. Иҗат чаткысы сүнгән чор (1951-1952 еллар).

Абыйсы белән кабат вакытлыча аралары өзелү. Якыннары, туган ягы һәм әдәбият белән бәйләнеш өзелү.

Тема 24. Иҗат чаткысының кабынып алуы (1953 ел).

Сталин үлү турындагы хәбәр өмет чаткысын кабат кабыза. “Сәлам сиңа, тормыш” шигырендә җиргә, Тарихка, Кешегә дан җырлау.

Тема 25. Өметләрнең тормышка ашуы (1955-1956 еллар),

1955 елда ерак сөргендә интеккән “халык дошманнары”н азат итү башлану. Х.Туфанның кызы белән элемтәгә керүе. Тормышка, әдәбиятка әйләнеп кайтуы. “Әй!”, “Җилкән”, “Байрак”, “Мөгезендә чылбыр өзеге”, “Төннәрдә уяу далада” шигырьләрендә яшәргә тартылу, туган якны, әдәбиятны – Тукай илен сагыну мотивлары.
Тема 26. Себер белән хушлашу.

“Дала сонатасы” поэмасы аша авыр минутта үзен сыендырган себер кешеләре, аның табигате белән саубуллашуы. Искәндәр образының тууы.

Тема 27. Кайтыр юлга чыкканда...

 Районда карантин игълан ителеп, өч ай себердә тоткарлануы. Иҗади активлыгы кузгалу. “Битараф ай”, “Юлдан”, “Аралагыз мине” шигырьләрендә газаплы еллар авазы.

Тема 28. Кайсыгызның кулы җылы.

Казанның шагыйрьне чит итеп каршылавы. Иреккә чыккан беренче көннәреннән үк яңа каршылыклар, яңа сынаулар алдында калуы.

Тема 29. “Кайту” циклына кергән шигырьләрдә уртак мотивлар.

“Кайту” циклын берләштергән “Юлдан”, “Уралдан үтешли”, “Эстафета”, “Танымыйм ласа” (“Еллар, ахры, байтак үткәннәр”) шигырьләренең тууы. Туфан поэтикасында хәрәкәт. Хәрәкәтнең яңарышы, тормышны символлаштыруы.
Тема 30. Х.Туфан иҗатында публицистик лирика.

Х.Туфан иҗатында публицистик лириканың алгы планга чыгуы. Шагыйрьнең публицистик лириканы зур сәнгать югарылыгында – кайнар, дәртле, ихлас һәм актуаль итеп яңгырата алуы.

Тема 31. Рус шагыйрьләренең яклавын тоеп...

Шигырьләрен рус теленә тәрҗемә итеп, җыентык итеп чыгарырга рус шагыйрьләре ярдәм кулы сузуы. Тәрҗемәче Р.Моранны Х.Туфан белән таныштыру. 

Тема 32. Шагыйрь гомере – халык юлында.
Ил белән бергә яшәү, хезмәт кешесенә дан җырлау. Тормышка, яшәешкә ышаныч ныгыту.

Тема 33. Хаклык бездә: хаклык – югалмый!
Курста узган темаларны кабат искә төшерү, фикерләр әйтү. Теманы йомгаклау максатыннан, сочинение язарга әзерләнү.
Тема 34. “Дөнья мине үзгәртте...”

Сочинение язу.

Тема: Хаклык бездә хаклык югалмый

     Максат: 1. Х.Туфанның язмышы, авыр шартлардагы иҗаты белән танышканнан соң, укучылар белән түгәрәк өстәл артында фикер алышу.

2. Чорга, илдә барган вакыйгаларга бәя бирү.

3. Кешелеклелек сыйфатлары тәрбияләү, тарихтан сабак алып, кыргыйлыкның кабатлануына юл куймау.

     Җиһазлау: Х.Туфан портреты, фотолар, китапларыннан күргәзмә.

     Дәрес материалы:

Ак чәчәк атар иде. – Казан: Тат.кит.нәшр., 1989.

Әдәби сүзлек. Төзүче-редакторлары. И.Рәми, Рәис Даутов. – Казан: Тат.кит.нәшр., 2001.

Гайнетдинов М. Давылларда-җилләрдә. – Казан: Тат.кит.нәшр., 1989.

Хәсән Туфан. Сайланма әсәрләр. Т.1. Шигырьләр һәм поэмалар. – Төз. М.Гайнетдинов. – Казан: Тат.кит.нәшр., 1974.

Дәрес төре: әңгәмә.

Үткәрү формасы: түгәрәк өстәл артында әңгәмә.

Укытучы: Укучылар, без Х.Туфан язмышын һәм иҗатын эченә алган курсны тәмамладык. Курс үз эченә башлангыч чор иҗатыннан кала, шагыйрьнең тулы шигъри язмышын берләштерде. Без тетрәндергеч вакыйгалар, шомлы еллар, аянычлы язмышлар, каргышлы, рәнҗетелүле, газаплы көннәрне кичергән шәхесләрнең тормыш, иҗат эшчәнлеге белән таныштык. Бүген исә, һәрберебез үз фикерен әйтергә әзер. Сөйләшүебез сорау-җавап формасында барыр. Башта гомуми сорауларга җавап бирик. Курсны узгач, сездә нинди тәэсир калды? Фикерләрне әйтик.

Укучы: Әлеге курста алган тәэсирләрнең берсе – әдәбият фәненең ни дәрәҗәдә югары булуын ачыкладык. Әдәбиятның тарих белән бәйләнешен, аның тормышчанлыгын ачык күрдек. Шәхес язмышы әдәбиятта ни кадәр тирән итеп ачылуына тагын бер кат игътибар иттек. 

Укытучы: Тагын нинди фикерләр бар?

Укучы: Без өйрәнгән 30-50 еллардагы вакыйгалар ил тарихында кара эз калдыра. Кешеләрнең мәрхәмәтсезлеге күңелне тетрәндерә.

Укытучы: Без өйрәнгән вакыйгалар тарихтан сабак алырга чакыра. Шул ук вакытта кеше гомеренең кадерсезлеге ачыклана. Ләкин, нинди генә авырлыкларга карамастан, кеше үзенең көчле шәхес икәнен исбатлый. Х.Туфан да шундый көчле шәхесләрнең берсе. Язмышының аянычлы, газаплы булуына карамастан, ул хаклыкның җиңәчәгенә ышана, гомеренең мәгънәсен халкына хезмәт итүдә күрә. Шуңа бәйле рәвештә, бүгенге әңгәмәбезнең темасы да “Хаклык бездә: хаклык югалмый” дип атала. Шушы хаклыкның барлыгын исбатлау өчен шагыйрьгә газаплы юллар үтәргә туры килә. Хаксызга рәнҗетелүләр нидән башлана, шуларны кыскача искә төшереп узыйк.

1 Укучы: 30 елларда яла ягу төсендәге тәнкыйть ябырылып килүен дәвам итә. Туфанның тәнкыйть мәкаләләренә чират җитә. Шул елларда чыккан “Чаян” битләренә күз салсаң, Туфанның сатирик журнал азагына әйләнгәнлеген күреп була. 1934 елның 5 нче санында гына да Х.Туфан турында биш материал бар. Шагыйрьнең язмышында аеруча мәгълүм урын тоткан әсәр – “Ант” поэмасы. Поэманы “зарарлы әсәр” дип табалар һәм “Ант”ны бәяләү мәкаләсе буенча, 1936 елның март-апрель айларында язучыларның ике атнага сузылган гомуми җыелышы үткәрелә. К.Нәҗми зур доклад белән чыга. Фикер алышуларда 40 кеше катнаша. Дөрес, җыелышта татар әдәбиятының йөзен аклаучы чыгышлар да була. Г.Гали Туфанны яклап сөйли. Туфанның бөтен иҗатын каралту тенденциясен шагыйрь язмышы өчен генә түгел, гомумән, татар совет әдәбияты өчен зарарлы бер тенденция дип бәяли.

2 Укучы: Нәтиҗәдә, һәммә чыгыш һәм мәкаләләр шуңа кайтып кала: Туфан “Ант”ның зарарлы әсәр икәнен танымый; үзе турындагы мәсьәләне тикшергәндә, гаебен каплап калырга – җәмәгатьчелекне алдарга азаплана.

Укытучы: Билгеле, юк гаепне танырга мөмкин түгел. Гомумән, 1937 елда әдәбият кыен көннәр кичерә. Шул турыда искә төшерик.

3 Укучы: “Троицкийчы Авербахның иярчене” дип, Г.Гали кулга алына. Язучыларның 28 апрельдән 5 майга кадәр дәвам иткән җыелышында Г.Нигъмәти, Х.Туфан, Г.Толымбай, Ф.Кәрим, К.Нәҗмиләр эшчәнлеге тикшерелә. Җыелыш: “Татар совет әдәбиятының бу лидерлары үзләрен чикләнмәгән хокуклы король дип санап килде; яшьләргә юл бирмәде; халык дошманнарына ярдәм күрсәтте”, - дигән фикергә килә. Июнь башында, әлеге “лидер”лар белән бергә Х.Туфан да Язучылар союзыннан чыгарыла.

Укытучы: Язучылар союзыннан чыгарылганнан соң шагыйрьнең иҗаты нинди борылыш ала?

4 Укучы: Союздан чыгарылганның икенче көнендә ул болай дип яза:

                 “Күп игелек иттем халыкка”, - дип

                  Әйтә алмыйм анысы әйтүен, -

                  Тик шулай да аның хезмәтендә

                  Үтте минем алсу яшьлегем.

Тагын бераз вакыт узгач, түбәндәге юлларны яза:

                  Ә сәгатьләр – миннән бәхилләрдер:

                  Ватык төшен һәрбер сәгатьнең

                  “Чөй кыстырып”, “майлап” кына түгел,

                  Күз нурымны коеп төзәттем!

Матбугатка чыгарырга дип түгел, гадәт буенча, “үзе өчен” язып куелган бу юллар шагыйрьнең намусы пакь, вөҗданы саф икәнлеген сөйли. Алар ничә еллар буе эзләгән поэтиканың, ниһаять, ачык бер рәвешкә килеп, мәйданга чыгуы да булып торалар.

Укытучы: Бераз вакытка Х.Туфан өстеннән болытлар чигенеп тора. 1938 елның урталарында шагыйрь иҗаты кабат көчле ташкын булып ургыла башлый. Бу чор белән бәйле шигырьләренә игътибар итик.

5 Укучы: Шагыйрьнең шушы чордагы иҗат уңышлары Такташ образыннан “үсеп чыга”. Такташның шигъри образын тудыру юнәлешендәге 1936-1937 елларда билгеләнә башлаган эшчәнлек, ниһаять, үзенең беренче җимешләрен бирә. Һ.Такташка багышланган цикл бу елларда шагыйрь ирешкән бөтен иҗади казанышларның “фокусы” булып тора. Цикл “Давыл” шигыре белән башланып китә.

Укытучы: 1940 ел – Х.Туфанның лирика өлкәсендә яңа эзләнүләр елы. Ләкин мондый оптимистик рух ел ахырына кадәр дәвам итә алмый. 1940 елның 18 ноябрендә аны кулга алалар.

6 Укучы: Х.Туфанны, әсәрләрендә Советка каршы агитация алып бара, дигән гаепләү буенча кулга алалар. Ул үзенең гаепсезлеген исбат итү өчен күпме генә көч куйса да, нәтиҗәсе булмый. 1942 елның 2 мартында хәрби трибунал аны атарга дип хөкем чыгара.

Укытучы: Мәскәү үлем карарын расламый, аны ун ел төрмә һәм, срогын тутыргач, Себергә гомерлек сөрген белән алыштыра.

7 Укучы: Әлеге хөкем карарын ишетүгә, аның какшаган сәламәтлеге түзми, ул аяктан егыла.

Укытучы: Шушы авыр минутлар шагыйрьнең күңелен яралый, ул үзендә иҗат итәрдәй көч таба алмый.

8 Укучы: Хөкем көтеп утырган көннәрендә төрмәдә ул Фатих Кәрим белән очраша. Хатынына төрмәдән беренче мәртәбә язган хатларының берсендә: “...Фатих Кәрим дә безнең камерада. Аның эше яңадан каралырга тиеш. Иректә бергә үткәргән көннәрне, балаларны, Кадрияне, сине искә төшереп, кайгыларны уртаклашып бергә яшибез”, - дип хәбәр итә. Ф.Кәримнең дә бу хакта язган шигыре ул чакта ук кулдан-кулга йөри.

Укытучы: Газаплы җавап алулар чорында, каләмдәшенең тәҗрибәсе дә Туфанны иҗатка илһамландыра алмаган.

9 Укучы: Х.Туфанны 2 лагерьдан Зөя колониясенә озаталар. Ул анда Касыйм Богданов дигән кеше белән таныша. Документларда аларның язышкан хатлары саклана.

10 Укучы: 1941 елда Х.Туфанның хатыны Луиза Саласкарованы театрдан эштән чыгаралар. Соңрак, ул хатынының үлү хәбәрен ишетә. Бу образ аңа рухи таяныч булып кына кала. Әлеге хәбәрдән соң түбәндәге шигырь туа:

                  Йөрәгем янды, дуслар,

                  Терәгем ауды, дуслар, -

                  Терәксез дә таянычсыз

                  Яшәргә калдым, дуслар.

Укытучы: 1942 елның икенче яртысында Х.Туфан, иреккә чыгуга өмет өзә, хатынын югалта. Бу елларда илдә барган сугыш та шагыйрь иҗатын читләтеп узмый, ул шул авыр шартларда да сугыш темасына шигырьләр иҗат итә.

11 Укучы: “Бу соңгы таңы аның” (1943) шигырендә аңын җуйган солдат образы белән очрашабыз. Тиздән аның йөрәге тибүдән туктаячак, ә тышта таң нурлары, сандугачлар сайравы, яшәү дәвам итә. Якты дөньядан вакытсыз киткән миллионнарның җыелма образын шагыйрь йөрәккә үткәрерлек итеп иҗат итә.   

12 Укучы: “Илдә ниләр бар икән?” (1944) шигырен хатын-кызлаырның моң-сагышларын, көтү-юксынуларын күз алдына китереп, уйлану рәвешендә яза. “Иртәләр җитте исә” шигырен соңыннан Әминә ханым Җәлиловага багышлый.

Укытучы: Шигырьләренең укучы кулына тиз генә барып җитмәслеген белгән шагыйрь мәсьәләне гомумирәк планда яктыртырга алына, күпьяклылыкка, фикер тирәнлегенә, тәэсир ягыннан дәвамлылыкка омтыла. Әле генә искә алган шигырьләрдән шуны тоябыз.

13 Укучы: Илдә сугыш бетү Х.Туфан күңелендә дә кайту өмете уята. Шагыйрь бөек җиңү тоткыннарга да азатлык китерер дип өметләнә. Билгеле, өмет хисе яңа шигырьләр тууга сәбәпче була. “Син дә көттеңме?”, “Әнисе таныр микән?” шигырьләре “кайту” темасына язылган.

Укытучы: Шагыйрьнең әлеге өмете дә акланмый, сугыш бетүе тоткыннарның котылуына тәэсир итми. Күңел хисләренең тирәнлеге аша чыккан шигырьләр бүгенге көндә дә безне тетрәндерә. Сугыш темасына язылган шигырьләрдәге сабый образы беркемне дә битараф калдыра алмас.

14 Укучы: “Сугыш килеп китте бу җиргә” шигырендә яралы сабый бала образы кызганыч итеп сурәтләнә. Ул ятим калганын да аңламый. Әлеге шигырьдә балаларны аналарыннан аерган сугышның никадәр дәхшәтле икәнен тагын бер кат тоябыз.
 15 Укучы: Х.Туфанның М.Җәлил һәм җәлилчеләр истәлегенә багышланган шигырьләре дә, нигездә, сугыш темасына килеп тоташа. М.Җәлил турындагы әсәрләрендә Х.Туфан герой-шагыйрьнең поэтик образын тудыру белән генә чикләнми, шуңа бәйләп мөһим фәлсәфи, сәяси мәсьәләләрне кузгата.

16 Укучы: “Чәчәк сиелә җилдә” шигырендә, мәсәлән, Мусаның геройларча һәлак булу күренеше тасвирлана.

Укытучы: Тоткыннарны һәрбер вакыйга уйланырга, өметләнергә мәҗбүр итә. 1947 елда шәхес культы корбаннары әйләнеп кайта башлый. Шул вакытта Зөядә интеккән Туфанны да коткару теләге белән Әхмәт Юныс Мәскәүгә бара. Бу өмет тә акланмый.

17 Укучы: Котылу, кире әйләнеп кайту өмете белән яшәгән вакытларында шагыйрь гадәттән тыш шартларда да иҗатын дәвам итә. Мондый шартларда тормыш-яшәеш темасын иҗат итәр өчен күпме ихтыяр көче кирәклеген аңлавы авыр түгел. Үзендә шундый көчне таба алган шагыйрьнең иҗаты, әлбәттә, үлемсез дип аталырга лаек.

18 Укучы: Ирек турындагы өметләр акланмагач, шигырьләрдә уфтану, үртәлү авазлары чагылыш таба. 

Укытучы: Иреккә чыгару урынына, Х.Туфанны Мордовиядәге Потьма лагерена күчерәләр. Анда шагыйрь кырыс режимга куела. Шул чордагы шигырьләре бөтенләе белән юкка чыга. 

19 Укучы: Кырыс шартларда да ул иҗат эшен дәвам итә. Ул стенаның бер кирпечен куптарып, шуның артында яшерен куыш чокый һәм язмаларын шунда җыеп бара. 1950 елның 18 ноябрендә хөкем срогы тулгач, аны конторага чакыралар, барлы-юклы нәрсәләрен салып, капчыгын гына кулына китереп тоттыралар. Язмалар исәтеге яшерен куышта кала. Байтак еллар узып, иреккә чыткач, шигырьләрен эзләтеп тә карый, ләкин “юкка чыккан”, - дигән җавап ала.

Укытычы: 1950 елда ул лагерьдан азат ителеп, Себергә - гомерлек сөргенә озатыла. Сөрген урыны итеп Новосибирск өлкәсенең Устарка районы Покровка авылы билгеләнә. 1956 елның июль урталарына кадәр шунда яши. 

20 Укучы: Иреккә чыгудан кабат өмет өзгән шагыйрь “яхшы әсәрләр биреп калдыру өчен генә яши”. Аның бар ышанычы – хаклыкның җиңүен күрү. Әсәрләре аша хаклыкның җиңүен раслау, шигырьләре белән халыкка хезмәт итүне максат итеп куя.

21 Укучы: Бу эшнең кмеренке хезмәт, үзеңне фида итү икәнен Туфан яхшы белгән. Үзеңне аклауның бердәнбер юлы да шул киеренке хезмәт аша халыкка күренү.

Укытучы: Иҗат активлыгы 1953 елда тагын бер кабынып ала. Сталин үлү турында хәбәр ишетелгәч, өмет чаткылары, гүя, көчле ялкынга әйләнәләр. Беренче омтылышта ук – иҗтимагый мотивлар, колачлы образлар туа. “Сәлам сиңа, тормыш” шигырендә ул бөтен Җир шарын кочагына ала.

22 Укучы: Хаклыкның җиңәчәгенә ышанган шагыйрь генә тормышны шулкадәр яратуын шигъри тел белән әйтә ала. Х.Туфан шундыйларның берсе. Яшәү ямен тоя алганга күрә шундый җанлы образлар тудыруга ирешә алган. 

Укытучы: Татар әдәбиятының якты йолдызы булып кабыначак шагыйрьне тормыш иң авыр сынаулар аша сыный. Себердә ул кыш көне фермада эшли, җәен үгезләр көтә. Әлеге чордан игътибарга иң лаек әсәрләрнең берсе – “Мөгезендә чылбыр өзеге” шигыре. Анда иҗат эчендә яшәргә тартылу, туган якны, әдәбиятны – Тукай илен сагыну мотивлары матур гәүдәләнеш таба.

23 Укучы: 1955 елда тоткыннар азат ителә башлый. Ничә тапкыр кабынып сүнгән кайту өмете тагын дөрли башлый. Мондый вакыйгалар, әлбәттә, шагыйрь йөрәген яндырып кына калмый, илһамланып китәргә мөмкинлек биреп, кабат шигырь туа. Иреккә чыгу сәгатен ышанып көткән көннәрдә “Дала сонатасы” дигән поэмасын яза. Ул әсәрне авыр минутларда үзен сыендырган бу төбәк табигате һәм кешеләре белән шигъри телдә саубуллашу дип тә атарга мөмкин.

24 Укучы: Поэма герое Искәндәр образы аша шагыйрь үз тормышын тасвирлый. Әлеге образ әкият баһадирлары дәрәҗәсенә күтәрелгән икән, бу бер дә гаҗәп түгел. Шагыйрь дә бит бары тик могҗизалар ярдәмендә генә исән калды. Без узган курс программасы аның хаклыкны тоеп, хаклыкның җиңәчәгенә ышанып яшәгәнгә генә исән кала алуын дәлилли.

Укытучы: Дулкынландыргыч кайту көннәрен артта калдырып, шагыйрь туган ягына аяк баса. Әмма Казан аны чит итә. Һәр көн, һәр адымда шагыйрь, үзен чит итүне тоеп яши. Шушы авыр минутлардагы кичерешләре турында уйлаганда, һичшиксез, “Кайсыгызның кулы җылы?” дип ярдәм сорыйсы килә. 

25 Укучы: Шигъриятка әйләнеп кайту да җиңелләрдән булмый. Бары тик рус шагыйрьләренең ярдәме белән шигырьләрен рус телендә җыентык итеп бастырып чыгарырга әзерләнә башлагач кына. Татар әдәбияты тирәсендәгеләр дә шагыйрьнең әсәрләрен туган телендә бастырып чыгарырга әзерләргә мәҗбүр булалар.

Укытучы: Шулай итеп, шагыйрь һәр чорда хаклыкның барлыгына һәм аның җиңүенә ышанып яши. Халкына, яшәүгә булган мәхәббәт кенә аны исән-сау тормышка әйләнеп кайтырга ярдәм итә. Бу сыйфатлар исә, шагыйрьнең үтә сабыр тәнендә көчле йөрәк тибүен раслый. Хаклыкны ялгыз гына исбатлап булмый, хаклыкның җиңүенә ирешү өчен янәшәңдә кемнеңдер булуы кирәк. Янәшәдә торучының җылы кулын тоеп кына теләккә ирешеп була. Шушы теләккә ирешү өчен шагыйрьгә кемнәрнең җылы кулы ярдәм итте икән. Бүген сөйләшкән дәрескә нигезләп, “Хаклык бездә: хаклык югалмый” дигән теманы раслау максатыннан, киләсе дәрескә “Дөнья мине үзгәртте?” дигән темага сочинение язарга әзерләнеп килергә. Курста узган темалар чыганак материаль булып тора. Сочинениеның максаты: хаклыкның җиңүен исбатлау өчен тормышка, кешеләргә карашның да үзгәрүен исбатлау.
11 нче сыйныфта әдәбият дәресе
Тема: Х.Туфан тормышында иң авыр минутлар 

  Максат: 1)  Х.Туфанның “халык дошманы” дип гаепләнеп, кулга алынганнан соң кичергән газапларын ачыклау; хатынына язган хатлар белән танышу;

              2) әсәрдә сагыну, моң, сагыш хисләренең мәгънәсен билгеләү һәм аларның сәнгати үзенчәлекләрен ачыклау;  

              3) туган илне ярату, кешелеклелек хисләре тәрбияләү.

     Җиһазлау: Х.Туфан портреты, әсәрләре, аның турында язылган мәкаләләр. 

      Хәсән Туфан. Сайланма әсәрләр. Т.1. Шигырьләр һәм поэмалар. – Казан: Тат.кит.нәшр., 1974. – 351 б.

       Хәсән Туфан. Сайланма әсәрләр. Т.2. Шигырьләр һәм поэмалар. – Казан: Тат.кит.нәшр., 1975. – 367 б.

       Хәсән Туфан. Гүзәл гамь. – Казан: Тат.кит.нәшр., 1990. – 303 б.

     Файдаланган әдәбият: 
1. Әдәбият белеме сүзлеге / Төз. А.Г.Әхмәдуллин. – Казан: Таткитнәшр., 238 б. 
2. Мостафин Р. Мәңге сездә калам... – Социалистик Татарстан, 1988. – 22 июнь.

     Укыту методлары: аңлату – күрсәтү, өлешчә эзләнү.

     Укыту алымнары: үткән дәресне кабатлау, китап белән эшләү.

     Дәреснең төре: дәрес-әңгәмә.
Дәрес планы

I. Актуальләштерү (6 мин.):

1) үткән дәрес темасын үзләштерү дәрәҗәсен тикшерү (2 мин.);

2) репрессия, культ, шәхес культы сүзләренең мәгънәсен искә төшерү (2 мин.);

3) нәтиҗәләр (2 мин.).

II. Яңа материалны аңлату (20 мин.): 
1) тактадагы мисалны күзәтү (7 мин.);

2)  сорауларга җавап бирү (5 мин.)

III. Белем һәм күнекмәләрне ныгыту (12 мин.):
1)  китап белән эш (телдән 7 мин.).

IV. Өйгә эш (2 мин.):

1) Шагыйрьнең 1940 елда иҗат иткән шигырьләре белән танышып, аларның кулга алынганга кадәрме, әллә кулга алынгач язылганмы икәнлеген ачыкларга.

V. Дәрескә йомгак (5 мин.): 
1) сорау бирү – җавап алу (4 мин.);

2) билгеләр кую (1 мин.).

Дәрес барышы
I. 1.Укытучы: Бүгенге дәреснең темасы “Х.Туфан тормышында иң авыр минутлар” дип атала. Дәресебезнең темасы ни өчен шулай аталуын аңлау максатыннан, алдагы дәресләргә нигезләп, “репрессия”, “шәхес культы” кебек төшенчәләрнең мәгънәләрен искә төшерик. Әлеге сүзләренең мәгънәләре нәрсәне аңлата?  

     Укучы:  Репрессия – җәза бирү, бастыру, кысу чарасы, җәзалау эше. Культ – кемгә яки нәрсәгә булса да табыну. Шәхес культы – җәмгыятьтә аерым шәхесләрне идеаллаштыру, аңа табыну, сыгыну дигән мәгънәне аңлата. 

     Укытучы: Әлеге сүзләр кем исеме белән бәйле рәвештә тарихка кереп калды?  

     Укучы: Әлеге сүзләр тарихта Сталин исеме белән бәйләнешле.  

     Укытучы: Ә язучылар һәм аларның әсәрләре белән бу сүзләр арасында нинди бәйләнеш бар? 

     Укучы: Тарихтан билгеле булганча, 30 нчы елларда илдәге кешеләрне бернинди сәбәпсезгә кулга алулар һәм төрмәгә утыртулыр, җәзалау, үтерүләр башлана. Әлеге дулкын 50 нче елларда тагын кабатлана. Анда 30 нчы елларда төрмәдән исән кайтканнарны кабат кулга алулар дәвам итә. Кайбер мәгълүматлар буенча 1939 нчы елның беренче январенда сталин лагерьларында бер миллионнан артык тоткын булган. Алар арасында язучылар, зыялылар, җитәкчеләр белән бергә 70 яшьлек әби-бабайлар да, ир-егетләр дә, сылу кызлар, балалар да газаплана.  

     Укытучы: Халык һәм шәхси ирек өчен үзләрен кызганмыйча көрәшүчеләрең гомерләрен тоткынлыкта уздырулары әдәбиятны да читләтеп үтми. Төрмә, тоткынлык темасына карата төрле жанрда иҗат ителгән күп санлы әдәби әсәрләр дөнья күрә.

     (Укытучы укучыларны күргәзмәдәге китаплар белән таныштыра)

     Әлеге әсәрләрдә коммунистик режимга ачу, нәфрәт, төрмәләрдәге сәяси тоткыннарны җәзалауның түбәнлеге патша хөкүмәте вакытындагы төрмәләрнең җәзалау ысулы белән чагыштырганда күпкә катырак булуы ассызыклана. Идеология корбаннарының хокуксызлыгы, кешене ирегеннән бернинди сәбәпсез аеру, шәхес иреген чикләү күңелне телгәли торган эпизодлар аша сурәтләнә. Әсәрләрдә яшәп килә торган системаның милләтне юкка чыгарырга этәрә торган гамәлләре көзгедәге кебек чагылыш таба.

II. Укытучы: (Х.Туфанның портретына, фотоларына игътибар итеп) Күпсанлы эзәрлекләүләрнең нәтиҗәсе Х.Туфан тормышын да фаҗигагә юлыктыра. 1940 елның 18 ноябрендә аны “халык дошманы” дип гаепләп, кулга алалар. Ул якыннарыннан, әдәбияттан, тормыштан күп елларга аерыла. Бу авыр юлда шагыйрьнең нинди тупас кыерсытуларга юлыкканын, нинди сынаулар сираты аша үткәнен күз алдына китерүе дә кыен.

Х.Туфанны, әсәрләрендә Советка каршы агитация алып бара, дигән гаепләү буенча кулга алалар. Уйдырма гаепне үз өстенә алып, “тиешле” (алдан әзерләнгән) кәгазьләргә кул куйса, моны тәүбә итүгә санап, иң күбе биш еллар төрмәдә утыруга хөкем кылырлар иде. Әмма бу үтә җаваплы моментта Туфанның “туфанлыгы” сүз ала. Дүрт-биш ел эзәрлекләүләр дәвамында ул мондый гаепләүләрнең “кухнясын” чамалый, Совет власте исеменнән эшләнә торган коточкыч җинаятьне логик дәлилләр, намуслы хезмәт белән генә туктатып калу мөмкин булмавын да бик яхшы төшенә югыйсә. Әмма аның уенча, бүтән чигенергә юл юк, тылында – гаилә, сабый бала. Ир, ата буларак, башка мәнфәгатьләрне читкә ташлап, беренче чиратта ул хатыны, баласы турында уйларга тиеш. Төрмәдән хатынына язган хатындагы сүзләр белән танышыйк.

Укучы: (укый) хатның баштагы бите югалган, биредә китерелгән сүзләр белән башланып китә: “...генә сезне бәхетле итә алам. Шуның өчен мин кайгырмаска, бөтен көчемне, үземне акларга юнәлтергә тырышам...”

Укытучы: Шул рәвешчә, Туфан үзенең гаепсезлеген исбат итү өчен, ярсу көрәшкә ташлана. Бу карар аның күңелендә гадәттән тыш авыр шартларда да зур канәгатьләнү хисе тудыра. Ул инде әдәбият алдында олы бурычын үтәгән, хәзер үзен әдәбият өчен үлгән кеше дип саный. Мондый халәте кулга алынган көннәрдә иҗат ителгән “Кайлардан килә икән җил...” шигырендә теркәлеп калган.

  Тактага плакат эленгән. Анда түбәндәге сүзләр язылган:

Кемнәрдер гөлләр утырта

Гүрләре өсләренә...

Халыктан рәхмәт дигәндәй,

Үлемсез эшләренә. (Х.Туфан “Кайлардан килә икән җил”, 1940).

     Укытучы: Укучылар (плакатка күрсәтә), әлеге сүзләрне игътибар белән укып чыгыйк әле. (Башта укучылар эчтән укыйлар). Әйдәгез, интонация белән кычкырып укыйк.

     Укучы: (укый)

     Укытучы: Әлеге шигырь Туфан иҗатында билгеләнгән кискен борылышның чатында ук тора. Шагыйрь якты дөньядан калын диварлар, тимер рәшәткәле тәрәзәләр белән аерылып куелган, җәмгыять тормышында катнашу мөмкинлегеннән читләштерелгән. Шул шартларда аның иҗат игътибары, шагыйрьлеге үзенең эчке кичерешләренә – интим лирикага юнәлә. Таланты, бай тәҗрибәсе, киеренке халәттә җәя җебедәй тартылган акыл һәм күңел эшчәнлеге элегрәк “вак-төяк тема” дип саналган мондый материалны да югары пробалы шигырь дәрәҗәсенә күтәрә. Үтә күренмәле сафлыгы, гадилеге, тормышчан чынлыгы “Кайлардан килә икән җил...”нең матур казанышларыннан берсе булып тора. Эпиграф итеп бирелгән дүртьюллыкны укыйк. 

     Укучы: (укый) Яшьлекне искә төшерә

                                Җилләрнең искәннәре;

                                Җилләрдә очкын гөләпләр – 

                                Гөлләрнең искәйләре. 

     Укытучы: Рәхмәт. Әлеге юлларда нинди хисләр чагыла?

     Укучы: Эпиграф итеп бирелгән дүртьюллыкта – тормышка соклану белән тулы мәхәббәт хисе гәүдәләнә. Иректәге тормыш, тоткын шагыйрь сурәтләвендә, инде бер хатирә генә булып калган, искән җил, һавада таралган чәчәк исе кебек, аны кул белән тотып, күз белән күреп булмый.                       

     Укытучы: Бу сурәтләүдә “гөлләрнең искәйләре” белән бер үк дәрәҗәдә, күзгә бәрелеп тормаслык итеп нинди хисләр бирелә?

     Укучы: Монда сагыну, моң, сагыш хисләре сурәтләнә.

     Укытучы: Ни өчен шагыйрь сагыну, сагыш хисләрен кичерә, ни сәбәпле моңая?

     Укучы: Шагыйрьнең әлеге хисләрне кичерү сәбәпләре күптөрле: беренчедән, ул туган иленнән еракта, икенчедән, аны нахакка гаеплиләр, шул сәбәпле, хаксызга рәнҗетелгәнгә күрә, аның күңел кичерешләре дә газаплы.

    Укытучы: Сагыну, сагыш, моң сүзләренең мәгънәләрен ачыклыйк.

    Укучы: Сагыну – элек күрелгән яки белгән берәр нәрсәне, кешене яки үткән хәлне уңай ягы белән искә төшереп, аны юксыну хисе кичерү. Сагыш – берәр нәрсәне яки кешене нык сагынудан, юксынудан туган күңел төшенкелеге, моңаю, кайгы кебек хис.

     Укытучы: Моң сүзе нәрсәне аңлата?

     Укучы: Моң – кайгы, хәсрәт, борчу. Сагыш. Йөрәк хисе, тирән хис. 

     Укытучы: Шул рәвешле, шагыйрь туган ягын, анда калган якыннарын сагына. Ләкин бу сагынуның дәрәҗәсе бик көчле, ул сагышлана, йөрәгедә яра калдырыр дәрәҗәдә моңлана. Кабат шигырь юлларын искә төшерик.        Шундый “гөлләр исе” булып сизелгән җил Бакалтай төрмәсенә кайлардан килә икән?

     Укучы: Җил Кырлайданмы, Тамбов урманнарыннанмы, “Маяк”тан – Кармәт авылыннанмы ди шагыйрь.

     Укытучы: Шагыйрь ни өчен әлеге авыл исемнәрен атый, нинди исемнәр белән бәйли?  

     Укучы: Әлеге авыллар Тукай, Такташ һәм Туфан исемнәре белән бәйле. 

     Укытучы: Әйе, шагыйрь туган ягы белән бергә, аның шигъри җанлы шәхесләрен: Тукаен, Такташын да сагына.

     Әмма иҗат дәрте бу аянычлы көннәрдә шул әсәр белән генә чикләнә, күрәсең, дигән фикерләр дә бар. Ул, хатында әйткәнчә, бөтен көчен үзен аклауга юнәлткән. Ләкин аның тырышлыкларын чиксез властька ия булган дорфа кул бер селтәнү белән юкка чыгарып тора. Гаепне таныту өчен кулланылган “чаралар” исә кырыслана гына бара. Шул чакта да шагыйрь бирешергә теләми, шул турыдагы материаллар белән танышыйк.

     Укучы: Туфан, холкына хас рәвештә, “үз турысына турылау” позициясендә нык тора, хаксызга утыртуларын хәтта Мәскәүгә ишеттерү юлларын таба. Мондый “пырдымсызлык”ка ул чорда бер генә җавап – яңа статьяларны, яңа гаепләүләрне ябыштыра торалар. Аңа Совет властен юк итү максатын куйган яшерен контрреволюцион оешма җитәкчеләреннән, дигән гаеп тагалар.

     Укытучы: Уйлап чыгарылган гаепләрнең саны артканнан арта бара. Идел буе хәрби округы оештырган махсус суд – хәрби трибунал Туфанны хөкем итә. Өч кешедән торган суд коллегиясенең бер әгъзасы үзен интектергән тикшерүче булганын күреп, шагыйрь шакката. Суд карары нинди хөкем чыгара? Шул турыда сөйләп китик.

     Укучы: 1942 елның 2 мартында хәрби трибунал Туфанны атарга дип хөкем чыгара. Бу хакта хатынына ул: “...судить итәргә материал тапмагач, “Ант” өчен гаепләп, “Ант”та юлбашчыларны үтерергә чакырган фикерләр әйтергә теләгән дигән яла ягып, эшне трибуналга бирделәр. Анда комедиягә охшаган суд ясап, атарга хөкем иттеләр...” – дип яза.

     Укытучы: Хөкем итүчеләр: “72 сәгать эчендә, суд карарыннан риза түгеллегеңне белдереп, Мәскәүгә яза аласың”, - диләр. Туфан мондый фикер белән килешәме?

     Укучы: Туфан язарга теләвен әйтә, кәгазь-каләм сорый. Күзлеген алып, үлем көтү камерасына китереп ябалар. Өч тәүлек тула дигәндә генә карандаш белән кәгазь китерәләр. “Максатыгыз үтерү икән, үтерегез”, - дип, Туфан язудан баш тарта.

     Укытучы: Үлем камерасында ул бер ай буе атарга алып чыгуларын көтеп утыра. Мәскәү үлем карарын расламаган, аны ун ел төрмә һәм, срогын тутыргач, Себергә гомерлек сөрген белән алыштырган икән. Атылып көтү ятканда хәбәрләшү өзелгән була, 2 апрельдә хатынына хат яза. Шул хат белән танышыйк.

     Укучы: “Лу! Мине югалткансыңдыр, бәлки: мин 8 нче төрмәдән икенче төрмәгә күчкән идем. Борчылма, акыллым: мин элеккечә үк исән-сау. Синең Туфаныңа берни дә булмас... Мин хәзер 2 нче колониядә... Төрмәдән колониягә килүемә беренче генә көн әле...” – дип яза.

     Укытучы: Тикшерүче белән тартышканда, үлем көтеп утырганда, соңгы киеренкелегенә җитсә дә, организм бирешми, чыдый. “Йомшаграк” хөкем карарын ишетеп, лагерьга күчү белән, ул аяктан егыла, шешенә, үлем якасында килеш лазаретка эләгә. Шунда инде акланудан өметен өзеп, якыннарының киләчәге турында уйлый. 13 апрельдә хатынына үзеннән баш тартырга киңәш биреп хат яза. Шул хатның эчтәлеге белән танышыйк.

     Укучы: “Син, Лу, алдагы тормышыңны, үзеңә ничек яхшы булса, шулай итеп кор, - минем аркада бәхетсезлеккә төшмә. Сәхнәдәге эшеңә ярдәм итә торган юлны сайла. Кыскасы, минем өчен үзеңне корбан итмә. Син һәм Гөлгенә - минем дөньядагы иң якын кешеләрем. Нинди генә тормыш сайласаң да, бу шулай булып калачак. Мин киләчәктә дә сезнең өчен яшәячәкмен...” – дип яза.

     Укытучы: Билгеле, шагыйрьнең мондый тәкъдиме бары тик аптыраганнан гына әйтелә. Тәндә җан барында, яшәүдән кем өмет өзсен! Шул ук хатында ул әрнү-сыкрану белән хатыныннан соңгы кабат ярдәм итүен сорый. Шул юллар белән танышыйк.

     Укучы: “Булдыра алсаң, Луиза, бераз булыш. Син әлегәчә дә, передачалар белән, миңа бик зур ярдәм иттең. Арып беттең инде. Бусы – соңгысы булыр. Мин хәзер бераз аякка басам. Аннары үземне үзем карармын, ныгытырмын... Миңа бераз продукт кирәк иде хәзер, булдыра алсаң... Ярты литр чамасы гына булса да катык таба алмассыңмы. Мин, Луиза, баштагы көндә, моңда килгәч, сине инде биредә передача белән борчымаска уйлаган идем. Ләкин көтмәгәндә бераз авырып китүем менә тагын (соңгы кат булыр инде монысы) борчырга мәҗбүр итә...”

     Укытучы: Билгеле, шагыйрьнең мондый каршылыклы хатлары аңлашыла. Ул, хатынының да газаплануларын авыр кичерә, шул сәбәпле, баш тартырга киңәш итә. Икенчедән, аның башка ярдәм өмет итәр кешесе юк, нишләсен, иң якын кешесенә мөрәҗәгать итә.   

     III. Укытучы: Алда билгеләп узганча, мыскыллы хөкем тамашасы аның күңелендә тирән җәрәхәт калдыра. Моны 1949 елда язылган “Син сорама, мине жәлләсәң” шигырендә чагылдыра. Хәзер укучылар шул шигырьдәге күңел кичерешләрен мисаллар ярдәмендә ачыкларбыз.  
    (Укучылар алдында Х.Туфанның “Син сорама, мине жәлләсәң” дигән шигыре).

     Укытучы: Башта шигырьне укып чыгыйк. Аннан соң сораулар ярдәмендә хис-кичерешләрне билгеләрбез.

     Укучы: (укый) Син сорама, мине жәлләсәң,

                                Җәлладларның ниләр кылганын:

                                Мин җавапның әйтермн бары

                                Трибуналга илтә торганын.

     Укытучы: Җәллад дип кемнәрне атый?

     Укучы: Үзеннән сорау алучыларны җәллад дип атый.

     Укытучы: Җәллад сүзе нәрсәне аңлата?

     Укучы: Җәллад – үлем җәзасын башкаручы. Канечкеч, мәрхәмәтсез, залим кеше дигәнне аңлата.

     Укытучы: Сорау алучыларны ни өчен шулай атавын аңлыйбыз. Ә менә түбәндәге:

                                    Мин җавапның әйтермен бары

                                    Трибуналга илтә торганын, - дигән юллардан нәрсәне аңлыйбыз. Ни өчен шулай яза?

     Укучы: Сорау алган вакытта баштарак Туфан, законда тыелган алымнар белән мәҗбүр итүеңне судта фаш кылам дип, тикшерүчегә яный. “Гаеп”ләр арта, үсә барып, эш трибунал хөкеменә килеп җиткәч, инде тикшерүче тоткынга, яхшысы, үз иркең белән үл дигәндәй: “Синең бөтенләй гаепсез икәнеңне без беләбез, ләкин иң югары җәзага – үлемгә хөкем кылачакбыз. Сине азат итеп, мир алдында үзебезне гаепле күрсәтикме? Сине коткарып, мондагы хәлләрне дөньяга фаш итикме?” – дип ачыктан-ачык сөйләшә башлый. Әлеге юллар да шул турыда.

     Укытучы: Алдагы юлларны укыйбыз.

     Укучы: (укый)   Хәтерләтмә, мине жәлләсәң,

                                  Сорама син алар заманын

                                  Һәм “Особо секретно” дигән

                                   Кәгазьдәге үлем карарын...   

     Укытучы: Ни өчен шагыйрь ул еллар турында сорамаска куша, ни өчен хәтерләргә теләми?

     Укучы: Ул заман турында сорый башласалар, шагыйрь күңелендәге яралар кабат яңара, аның яралы йөрәге түзми, шомлы еллардагы газапларын исенә төшерәсе килми. Шуңа күрә ул: “Син сорама, мине жәлләсәң”, ди.

     Укытучы: Алдагы куплет белән танышыйк.

     Укучы: (укый)  Председатель – урыс, Урусов

                                 Ярдәмчесе – татар, Галләми.

                                 Урусовы атмас урынсыз,

                                  Ә Галләмов – ата, жәлләми...

     Укытучы: Әлеге юлларда милли проблема күтәрелә. Татар халкына саф начар бер сыйфат бар. Ул үз милләте кешесен беркайчан да яклап сүз әйтмәс, авырлыктан коткармас. Әлеге юлларда шагыйрь ике милләт кешесен чагыштыра, нәтиҗәдә чит милләт кешесенең бераз гына мәрхәмәтлелек күрсәтерә мөмкин икәнлеген ишарәли. Әлеге юллар буенча нинди фикерләр әйтергә мөмкин?

     Укучы: Әлеге юллар хәлләрнең тагын да аянычлы икәнен исбатлый. Чөнки, үз милләтең кешесе үлемгә фаш иткәдә, кемгә ышанырга мөмкин. Кешенең соңгы өмете дә югала, ул рухи яктан гарипләнә.

     Укытучы: Әлеге шигырьдә нинди алымнар кулланыла?

     Укучы: Шагыйрь кабатлау алымын куллана.

     Укытучы: Нинди сүзләр кабатлана?

     Укучы: “Син сорама, мине мине жәлләсәң”, дигән юл берничә урында кабатлана. Әлеге җөмлә белән башланган куплет тулысынча кабатлана.

     Укытучы: Кабатлау ни өчен кирәк?

     Укучы: Кабатлау ярдәмендә шагыйрь йөрәк кичерешләрен, күңелендәге газапларның никадәр тирән булуын күрсәтә. Хисләр дәрәҗәсе бирелә.  

     Укытучы: Әлеге шигырь 1949 елда язылган булса да, без 1940 ел вакыйгасы турындагы тема белән бәйләп карадык. Чөнки, әлеге юллар нәкъ шул көн газапларын чагылдыра. Алда билгеләп узганча, әдәбият белгечләре, шагыйрь төрмәгә эләккәч, 1940 елда иҗат ителгән шигырьләр юк дип яза. Җыентыкларда исә әлеге ел куелган шигырьләр дә очрый. Бу шигырьләр, әлбәттә, шагыйрь төрмәгә эләккәнчегә кадәр иҗат ителгәндер дип билгелибез. Шулай да 1940 елда язылган шигырьләрнең исемлеге белән танышыйк.

     Укучы: 1940 елда шагыйрь “Очрашырбыз әле”, “Сәлам әйтегез”, “Адымнар”, “Соңгы очрашу” кебек шигырьләрен, “Юкмыш бабай малае” әкиятен, “Тукайның туганы” поэмасын иҗат итә.
     Укытучы: Чыннан да әлеге шигырь-поэмалар 18 ноябрьга кадәр иҗат ителгән дигән нәтиҗә ясыйбыз.

     Укучы: “Очрашырбыз әле”, “Сәлам әйтегез”, “Соңгы очрашу” шигырьләренең исемнәре кулга алынганнан соң язылган дигән тәэсир калдыра.  

     IV. Укытучы: Өйдә шагыйрьнең 1940 елда иҗат иткән шигырьләре белән танышып, аларның кулга алынганга кадәрме, әллә кулга алынгач язылганмы икәнлеген ачыкларга.

V. Укытучы: Бүгенге дәрестә без Хәсән Туфанның кулга алынуы, аның газаплы сорау алуларны узуы, хатынына язган хатлары һәм шул турыда язган шигырьләре белән таныштык. Дәрес нинди тәэсир калдырды?  

     Укучы: Бүгенге дәрес тарихи материальга бик бай. Без Х.Туфан язмышы аша тарихи чор белән таныштык. Илдә барган вакыйгаларның, үз илеңдәге кешеләрнең нидәрәҗәдә бер-берсенә карата ерткыч икәнлеген ачыкладык. Мондый гыйбрәтле вакыйгалар туган илне, кешелекне яратырга чакыра.

     Укытучы: (Дәрестә актив җавап биргән укучыларга билге куя). Дәрес бетте, чыгарга мөмкин.

